
e NOR NAIZ NI?

Melillan jaioa. Prebentzio Medikuntzako eta Osasun Publikoko katedraduna eta Alacanteko Unibertsitateko Genero Ikasketen
Ikerketa Institutuko kidea. Medikuntza eta Kirurgiako lizentziaduna eta doktorea, eta Osasun Publikoko Masterra.

Nire ikerketa-ildo nagusia emakumeen osasuna da, genero-ikuspegitik. Ekoizpen zientifiko nagusia osasun-arretako genero-
joeren inguruan egin dut: zer diren, nola gertatzen diren eta nola prebenitu ditzakegun. Bigarren ikerketa-lerro bat ere
badaukat, epidemiologia politikoa genero-ikuspegitik aztertzen duena.

Egiten ari naizen lanari korronte teoriko feministak aplikatzen saiatzen naiz, osasun-arretako sistemek emakumeen osasun
arloko eskubideak aitortu eta zaindu ditzaten, aldarrikapen zientifiko eta politiko gisa.

Europako eta Nazio Batuetako hainbat erakunderentzako nazioarteko misioetan parte hartu dut, eta bertan aplikatu (eta ikasi)
dut, praktikan, genero-ikuspegia osasunaren eremuan txertatzen. Aitaren aldeko amonaren eraginean aurkitu dut nire interes
sozialen ernamuina: hura bizi zen auzo musulmaneko emagin enpirikoa izan zen, eta nire gurasoek eta anai-arrebek hondartza
ederretan gozatzen zuten bitartean, nik lagundu egiten nion eguneroko bisitetan, emakumeen eta haurren osasun-arazoei aurre
egiteko. Orduan, orain bezala, osasun-sistema formalak asetzen ez zituen beharrak zeuden. Denborak aurrera egin ahala,
medikuntza ikasi nuen, eta, matematikarekiko nire zaletasunak eta Melillan ikasitako osasun-arazoen jatorriari buruzko ikuspegi
sozialak argi bideratu zuten nire hautua: medikuntza prebentiboa eta soziala espezialitate-eremu gisa, gaur egun Prebentzio
Medikuntza eta Osasun Publikoa deritzona, eta horren barruan kokatzen da epidemiologia. Gaur egun, "Sandwich belaunaldiko"
kidea naiz.

HITZALDIAREN LABURPEN TXIKIA

Genero-joerak identifikatzea da genero-ikuspegia osasun-arretan eta ikerketan txertatzeko estrategia erabilienetako bat.
Epidemiologia klinikoari dimentsio garrantzitsua ematen dio, informazio berria ematen baitu, ikerketa biomedikoko genero-
sentikortasun ezak gaixotasun jakin batzuen kontzeptu okerra zergatik eta nola sor dezakeen birpentsatzeko, batez ere
emakumeengan, eta horrek ondoren asistentzia-prozesuan eragina izan dezake.

Praktika profesionaleko genero-joerak gertatzen dira gizonek eta emakumeek osasun-premia bera dutenean eta sexu
batean ahalegin diagnostiko edo terapeutiko handiagoa egiten denean bestearen aldean, eta horrek eragin dezakeenean
gizonen eta emakumeen arteko osasun-desberdintasunak areagotzea.

Ikerketan, hautaketa- eta sailkapen-joerak eta nahaste-faktoreak identifikatu dira, genero-ikuspegia kontuan ez
hartzeagatik. Estrategia horri jarraituz, aurkezpen honen helburua da, hainbat gaixotasuni buruz dagoen ezagutzarekin
(COVID-19a barne), ikerketan eta osasun-arretan ohikoenak diren genero-erronka eta -ekarpen batzuk irudikatzea, hala
nola gaixotasunak testuingurutik ateratzea, batez ere emakumeen kasuan, arazoaren definizioa eta emakumeen osasunean
ezagutza sortzea.

